
Komunikadu ba Imprensa :

Primeiru-Ministru Taur Matan Ruak hato’o Sentida Kondolénsia ba Falesimentu

eis-Prezidente Tribunal Rekursu Guilhermino da Silva

Dili, 4 Outubru 2019: S.Exa. Primeiru-Ministru Taur Matan Ruak lamenta no sente triste ho notísia

kona-ba falesimentu eis-Prezidente Tribunal Rekursu, Dr. Guilhermino da Silva, ne’ebé hakotu iis iha

loron 3 fulan Outubru tinan 2019.

“Ha’u lamenta no sente triste wainhira hatene katak eis-Prezidente Tribunal Rekursu husik ona

mundu ida ne’e. Sr. Guilhermino da Silva nu’udar ema ida ne’ebé ha’u koñese di’ak, ema ida

ne’ebé haraik-an no dedika-an tomak ba dezenvolvimentu setor justisa nian. Wainhira ha’u sei

Prezidente Repúblika, ami rua sempre hasoru malu beibeik iha Palásiu Prezidente hodi troka

hanoin no ideias kona-ba setor justisa ita-nia nasaun nian. Maibé labele kontinua nia mandatu

to’o hotu tanba sofre moras i nia hato’o mai ha’u ninia pedidu rezignasaun i ha’u aseita, hodi

nune’e nia bele foka nia-an tomak ba taratamentu saúde. Infelizmente, Maromak nia planu oin

seluk, nia husik ona mundu ida ne’e.

Aproveita tempu susar ne’e, hodi VIII Governu Konstitusionál nia naran no iha ha’u nia naran

rasik, ha’u hakarak hato’o sentidus pézames no kondolénsias ba família enlutada i ita hotu

harohan ba Na’i Maromak atu fó fatin rohan la’ek ba nia iha Reinu Lalehan”, Taur Matan Ruak,

Primeiru-Ministru. HOTU


